
«Заман» газетге 2022 жылны биринчи 
жарымына жазылыу кампания барады. 
Миллет тилде чыкъгъан жангыз газети-
биз сизни керти хапарчыгъыз, огъурлу 
сёз нёгеригиз болгъанлай къалырына 
ышанабыз. Изданияны бетлеринде 
сиз,  хар замандача, халкъыбызны 
къууанчларыны, жарсыуларыны, аны 
озгъан жыллада эм бюгюннгю жашаууну 
юсюнден материалла табаллыкъсыз. 
Ёсюп келген тёлюню миллет жорукълада 
юйретиуде ол ахшы болушлукъчугъуз 
боллугъу да ишексизди.

Сиз ёз халкъыгъызны адамы болгъа-
ныгъызны сезгенлей турургъа излей 
эсегиз, малкъарлыланы тарыхларын, 
маданиятларын, адет-тёрелерин, сау-
лайда жашауларын билирге итине эсе-
гиз, «ЗАМАН» ГАЗЕТГЕ ЖАЗЫЛЫГЪЫЗ.

Жазылыуну багъасы алты айгъа – 724 
сом 80 капекди.

Къарау ПАРЛАМЕНТ

ЖЕТИШИМ 

Курорт тийрелени 
игилендириу жумушла

КъМР-ни Башчысы Казбек Ко-
ков Ананы кюнюню аллында Къа-
барты-Малкъарда юйюрлени ол 
байрам бла  алгъышлагъанды эм 
республикада кёп сабийли 18 ана-
ны  «Ана махтаулукъ» майдал бла 
саугъалагъанды.

Эпидемиология болумгъа кёре, 
муниципал администрацияла бла 
мероприятияны видеоконферен-
цсвязь амал бла бардыргъандыла, 
ары кёп сабийли анала чакъы-
рылгъан эдиле. Аланы белгилеуге 
КъМР-ни Парламентини Предсе-
датели Татьяна Егорова, КъМР-ни 
Правительствосуну  Председатели 
Мусукланы Алий, Парламентни эм 
Правительствону келечилери, муни-
ципалитетлени администрацияла-
рыны  башчылары къатышхандыла. 

 Кесини чакъырыу сёзюнде КъМР-
ни Башчысы Казбек Коков Къабар-
ты-Малкъарны тиширыуларын келе 
тургъан Ананы кюню бла къызыу 
алгъышлагъанды. «Ана деген сёз, 
хар адамны да жашауунда эм 
биринчи, эм магъаналы сёзледен 
бири болур. Анадан башланады 
хар зат да, таянчакълыгъы эм 
юйюрню тутхучлулугъу, тауусула 
билмеген халаллыгъы, къайгъы 
этиую эм  жумушакълыгъы. Ананы 

сюймеклиги бизни кючлюрек этеди, 
жашауубузда тюбеген къыйын-
лыкъланы хорларгъа эм жетишим 
болдурургъа ийнандырады. Бу энчи 
эм жюреклерибизге дери жетген 
байрам кюнде алгъышланы кёп 
сабийли аналагъа айтабыз. Уллу, 
шуёх юйюрледе ананы сабийлеге 
сюймеклиги бютюн бек ачыкълана-
ды, жюрек халаллыкъны тёрелери 
бирден-бирге бериледи эм сакъла-
нады,   жарыкълыкъны магъанасы-
ны къыйматлылыгъы,  шуёхлукъну, 
бир-бирге билеклик этиу эм ишлер-
ге сюйюу», - дегенди Казбек Коков.

«Бизни республикада 13 500 кёп 
сабийли ана жашайды, алада 40,5 
минг сабий ёседи.  Бюгюн биз 
беш эм андан да аслам сабийни 
ёсдюрген 18 ананы саугъалайбыз. 
Аланы ичинде Прохладна районну 
Прогресс элинде жашагъан Мас-
лова Екатерина Григорьевнаны 
белгилерге сюеме, аны 10 аламат 
сабийи барды. Кёп сабийли юйюр 
ол уллу насыпды, аны бла бирге ала-
ны ёсдюрген да тынч иш тюйюлдю  
эм уллу да жууаплылыкъды. Баш 
иеме сизге. Сизни анача жигитлик  
этгенигиз уллу намыс-сый берирге 
чакъырады эм башха  юйюрлеге 
юлгюдю, Къабарты-Малкъарны 

битеу тиширыуларына да», -дегенди 
Башчы.

Казбек Коков белгилегеннге кёре, 
юйюрлеге болушлукъ этиу, бек ал-
гъа кёп сабийлилеге, аланы ёсдю-
рюрге тийишлисича онгла къурау,  
жаш тёлюге жашауда кеслерине 
жер табарча  болушлукъ этиу  къы-
рал политиканы баш борчларындан 
бириди, федерал эм регион дара-
жалада да.  

«Ол болумла энди Россейни 
жангыртылгъан Конституциясын-
да бегитилипдиле. Жашауда ала 
миллет проектлени эм комплексли 
къошакъ халда социал болушлукъ 
бериу программаланы хайырындан  
бардырыладыла. 

Дагъыда ол жаны бла магъана-
лы атламладан бири, Президен-
тибиз Владимир Владимирович 
Путинни 2022 жылда жашау этер-
ге жетерик ахчаны эм иш хакъ тё-
леуню бек аз ёлчемин инфляция 
бла тенглешдиргенде,  8, 6 про-
центге индексация этерге деген 
предложениясын  Къырал дума 
къабыл кёргенди.  Энди анга кёре, 
социал тёлеулени ёлчемлери ёсе-
рикдиле, ала МРОТ-ну ёлчемине 
кёре тергеледиле, аллайлагъа уа 
юйюрлеге эм сабийлеге тёленнген 

пособияла саналадыла. 
Къабарты-Малкърда юйюрлеге 

социал болушлукъ этген системагъа 
15 амал киреди. Мындан ары да 
ол жаны бла юйюрлеге болушлукъ 
этерча кючюбюзню кёбейте бар-
лыкъбыз, ол амалла хар заманда да 
ишлерча эм къыйматлы да болурча.

Энтта биз билим бериу хар кимге 
да жетерча этерге эм аны качество-
сун кётюрюу бла тохтаусуз кюре-
ширикбиз, ала барысы да юйюрге 
болушлукъ этиу бла байламлыдыла. 
Мектеплени, сабий садланы эм 
яслилени къурулушларын бардыр-
лыкъбыз эм жангыртырыкъбыз, 
сабийле айнысынла,  жашауда 
жерлерин тапсынла деп, иги онгла 
къурарыкъбыз. Хар сабий кесини 
онгун ачып, жашауда жерин табар-
ча этерге керекди.      Ол республи-
каны эм къыралны келир заманына 
уллу магъананы тутады», - дегенди 
республиканы оноучусу. 

«Ана махтаулукъ» майдалла  кёп 
сабийли аналагъа жерлеринде 
- муниципал къуралыулада берил-
гендиле. 

Беш эм андан да аслам сабийни 
ахшы ызда ёсдюргенлери ючюн 
къырал саугъалагъа Акъбулатланы 
Мариям (6 сабий), Арутюнян Свет-

лана (5 сабий), Газова Джульета (5 
сабий), Дадова Жанета (5 сабий), 
Емкужева Елена (5 сабий), Зали-
ханланы Фатима (5 сабий), Казан-
чева Марианна (5 сабий), Князева 
Мадина (7 сабий), Кокова Ирина (5 
сабий), Ломовцева Анастасия (5 са-
бий), Маремукова Рината (5 сабий), 
Маслова Екатерина (10 сабий), Со-
курова Аминат (8 сабий), Соловей 
Ирина (5 сабий), Темиржанланы 
Аурика (5 сабий), Хавцукова Ами-
нат (5 сабий), Шереужева Арина (5 
сабий), Шомахова Анжела (9 сабий) 
тийишли болгъандыла.

 «Ана махтаулукъ» майдалны бо-
лумуна кёре, Маслова Екатеринаны 
юйюрю  «Газель» микроавтобус 
аллыкъды. Мероприятияны бошай, 
Казбек Коков тиширыуланы энтта 
бир кере Ананы кюню бла  алгъыш-
лагъанды, саулукъ эм юйюр насып 
тежегенди. «Сизни сабийлеригиз 
жетишимли эм насыплы, бизни 
къыралны тийишли инсанлары 
болсунла», - дегенди Къабарты-
Малкъарны Башчысы.

КъМР-ни Башчысыны бла 
Правительствосуну 

пресс-службасы. 

Кёп сабийли аналагъа – майдалла, ыспас сёзле  

Къабарты-Малкъарны Башчысы 
Казбек Коков республиканы куль-
тура министри Мухадин Кумахов 
бла маданият жаны бла ишлене 
т ургъан объектлени юсюнден 
ишчи тюбешиу бардыргъанды. Ала 
«Культура» миллет проектни чекле-
ринде этиле тургъан къурулушланы 
сюзгендиле.  

Тюбешиуде къурулуш объектлени   
кёргюзтген  онлайн-системаны  сы-
нагъандыла, аны хайырындан ишчи 
жерден кетмей республикада бар-
дырыла тургъан асламлы къурулуш 

объектлеге  къараргъа онг чыкъ-
гъанды. Къурулушланы сюзгенден 
сора, республиканы оноучусу бир 
ненча кемчилик жерни айтханды 
эм аланы тамамларгъа буюруула 
бергенди.

Казбек Коков белгилегенди, 
миллет проектлени бардырыу - жу-
уаплы ишди, анга тохтамагъанлай 
контроль этгенлей турургъа керек-
ди, аны бла байламлы объектлеге 
къараргъа жюрюгенден сора да,  
видео амал бла къарагъан онлайн-
система кийирилгенди. 

Белгили гёжефибиз Тюменланы 
Альберт Американы Бирлешген Штат-
ларында «Triad Combat» деген турнир-
де хорлагъанды. Аны юсюнден спорт-
чуну атасы эм тренери, «Бастион» 
клубну башчысы Тюменланы Хусейн 
билдиргенди.      

«Globe Life Field» рингде белгили 
боксчуланы эм ММА-ны гёжефлерини 
араларында сермешле бардырыл-
гъандыла. Альберт 79,3 килограмм 
ауурлукъда америкалы профессионал 

боксчу Скотт Сигмон бла тюбешгенди. 
Алгъадан окъуна октагонда кючлюрек 
болуп келгенликге, Альбертге болжал-
дан алгъа хорларгъа онг чыкъмагъан-
ды. Алай ол жыйылгъанланы бютюн 
бек къууандыргъанды – жети раундну 
ала сейир сермешге къарагъандыла. 
Ахырында судьяла, сакъланнганыча, 
хорламны Тюмен улугъа бергендиле.

КУЛЬЧАЛАНЫ Зульфия.

Къабарты-Малкъар Республиканы 
Айырыу комиссиясыны 
келечилерини юсюнден

Къабарты-Малкъар Республиканы 
Башчысыны

У К А З Ы
Къабарты-Малкъар Республиканы Конститу-

циясыны 81-чи статьясыны «к» пунктуна тий-
ишлиликде, «Россей Федерацияны граждан-
ларыны айырыу эркинликлерини баш гаран-
тияларыны эм референдумгъа къатышыргъа 
эркинликлерини юсюнден» Федерал законну 
22-чи, 23-чю статьяларына, «Къабарты-Мал-
къар Республиканы Айырыу комиссиясыны 
юсюнден» Къабарты-Малкъар Республиканы 
Законуну 5-чи статьясына кёре, бегим этеме:

Къабарты-Малкъар Республиканы Айырыу 
комиссиясына оноу чыгъарырча къол кётюрюу 
эркинлиги болгъан келечилерине салыргъа:

Богатырёв Алим Забидовични
Гешев Вячеслав Мицевични
Джаппуланы Хыйсаны жашы Муссаны
Егорова Галина Фёдоровнаны
Кармов Аслан Владимировични
Макоев Аслан Владимировични
Шекихачев Юрий Ахметхановични

Къабарты-Малкъар Республиканы
Башчысы                                            К. КОКОВ
Нальчик шахар, 2021 жыл 22 ноябрь, №126-УГ

«Къабарты-Малкъар Республиканы 
тийресинде бийик хазырлылыкъны 

эм жангы коронавирус жукъгъан 
ауруу (2019-nCoV) жайылмазча 

этиуде къошакъ амалланы кийириу-
ню юсюнден» Къабарты-Малкъар 
Республиканы Башчысыны 2020 

жылда 18 мартда чыгъарылгъан 19-УГ 
номерли Указыны 2.2-4-чю пунктуну 
эм 7-чи пунктуну жетинчи абзацыны 

кючлерин тас этгеннге санауну 
юсюнден

Къабарты-Малкъар Республиканы 
Башчысыны

У К А З Ы
«Къабарты-Малкъар Республиканы тий-

ресинде бийик хазырлылыкъны эм жангы 
коронавирус жукъгъан ауруу (2019-nCoV) жай-
ылмазча этиуде къошакъ амалланы кийириуню 
юсюнден» Къабарты-Малкъар Республиканы 
Башчысыны 2020 жылда 18 мартда чыгъарыл-
гъан 19-УГ номерли Указыны 2.2-4-чю пунктуну 
эм 7-чи пунктуну жетинчи абзацыны кючлерин 
тас этгеннге санаргъа. 
Къабарты-Малкъар Республиканы
Башчысы                                         К. КОКОВ

Нальчик шахар, 2021 жыл 19 ноябрь, №124-УГ

Маданият къурулушлагъа 
къарагъандыла

Нальчикде жаш депутатланы «Къа-
барты-Малкъар Республиканы айныу-
унда жаш тёлюню магъанасы» деген 
республикалы форумларыны эсепле-
ри чыгъарылгъандыла. Аны КъМР-ни 
Парламенти Къабарты-Малкъарны  
100-жыллыкъ юбилейине жоралап 
къурагъанды.

Форум республиканы законла 
чыгъарыучу органыны мекямында 
ётгенди, алай анга къатышханланы 
бир къаууму жыйылыугъа онлайн 
халда къошулгъанды.

Эсигизге салайыкъ: юч кюнню 
ичинде муниципал къуралыуланы 

келечиле органларыны жаш депутат-
лары – битеу да 200-ге жууукъ адам 
– экспертле бла бирге  жаш тёлюню 
шёндю бек магъаналыгъа санал-
гъан проблемаларын сюзгендиле. 
Ол санда сёз иш бла жалчытыуну, 
предпринимательликни, социал жа-
нына тартхан жаш тёлю биригиулени 
кёллендириуню, эллени айнытыугъа, 
ол санда  спортха, туризмге, курорт-
лагъа, башха бёлюмлеге да жаш тёлю  
не къыйын къошханыны юсюнден 
баргъанды. 

Форумну эсеплерин чыгъарыугъа 
аталгъан жыйылыугъа уа КъМР-ни 
Парламентини Председатели Та-
тьяна Егорова, Федерация Советде 
КъМР-ни Парламентини келечиси Ул-
башланы Мухарбий, РФ-ни Къырал 
Думасыны депутаты Геккиланы Заур, 
республиканы Правительствосуну 
Председателини орунбасары Марат 
Хубиев, Парламентни депутатлары, 
министерстволаны бла ведомство-
ланы келечилери, муниципал къу-
ралыуланы келечиле органларыны 

депутатлары, билим бериу органи-
зацияланы таматалары, жаш тёлю 
жамауат биригиулени, Федерация 
Советде Жаш тёлю палатаны келе-
чилери къатышхандыла. 

Жыйылыугъа къатышханлагъа 
айланып, Татьяна Егрова былай 
айтханды:

-Бу форум Къабарты-Малкъарны 
жаш депутатларын бирикдиреди. 
Республикада кёп болмай барды-
рылгъан айырыуланы эсеплерине 
кёре уа, бизде жыл санлары 35-ге 
жетмеген жаш депутатла 200-ге же-
тедиле. Бюгюн биз ала юч кюнню 

ичинде бардыргъан ишни эсеплерин 
чыгъарабыз.  

Ол быллай форум республикада 
биринчи кере бардырылгъанын эмда 
жер-жерли самоуправленияны со-
ветлерини келечилерини депутат иш-
лерини башланыуу болгъанын чертип 
айтханды. «Асламыгъыз шахарлада, 
элледе жашайсыз, аны себепли ала-
да халланы иги билесиз. Депутатлача, 
сизге берилген эркинликле халкъгъа 
керекли тюрлю - тюрлю жумушланы 
тамамларгъа онг бередиле», - де-
генди.

- Спикер оюм этгенден, жаш адам-
ла районда бла элде ишлеге тири 
къатышырча этиуню магъанасы бек 
уллу болгъанын, аны бла республи-
кадан кетгенлени санын азайтыргъа 
онг чыгъарыгъын чертгенди.

- Жаш тёлю политиканы, предпри-
нимательликни  айнытыуну амалла-
рын игилендириу жаны бла башлам-
чылыкъла сизден чыкъсала сюебиз. 
Ол а жаш адамланы онгларын, ху-
нерликлерин ачаргъа,  аланы иш бла 

жалчытыугъа себеплик этерикди,- 
дегенди Татьяна Егорова. 

Аны оюмуна кёре, жаш тёлю бла 
байламлы ишлени тамамлаугъа тюр-
лю-тюрлю регионладан коллегалары 
бла байламлыкъла къурау, бир-бирге 
сынауларын юйретиу да себеплик 
этерикди. 

- Законла чыгъарыу ишде да биз сиз-
ден бютюн уллу тирилик этеригигизни 
сакълайбыз.  Нек дегенде, бир жанын-
дан, сиз жашагъан жерлеригизде хал-
ны дурус билесиз, башха жанындан а, 
тийишли полномочияла берилгенди-
ле.  Законла чыгъарыучу орган сизни 

башламчылыкъларыгъызгъа, сейир 
амалларыгъызгъа ачыкъды. Сизни 
сынауугъуз, фахмугъуз, бек башы 
уа-гиртчилигигиз жангы магъаналы 
борчланы жетишимли толтуруугъа 
себеплик этериклерине ышанама, 
-дегенди ахырында Татьяны Егорова.

Форумгъа къатышханланы Гекки-
ланы Заур, Улбашланы Мухарбий, 
Марат Хубиев да алгъышлагъандыла. 
Форумну ишини юсюнден анга къа-
тышхан жаш депутатланы къаууму 
билдиргенди.  Ала  бир-бир башлам-
чылыкъларын да туура этгендиле. 
Сёз ючюн, КъМР-ни Парламентинде 
Жаш депутатланы советин къурауну 
дурус кёргендиле. 

Ахырында пленар жыйылыугъа 
къатышханла резолюцияны къабыл 
этгендиле. Ары уа КъМР-ни Парла-
ментине бла Правительствосуна, 
республиканы Айырыу комиссиясына 
бла жер-жерли самоуправленияны 
органларына этилген предложенияла 
киргендиле.

Марьяна БЕЛГОРОКОВА. 

Жаш депутатладан башламчылыкъ 
эмда тирилик сакълайдыла

Н а л ь ч и к н и  ф е д е р а л 
магъаналы курортун жан-
гыртыу эки кесекден къу-
раллыкъды. Аланы хар би-
рине бешишер жыл керек 
боллукъду. 

Москваны тийресиндеги Крас-
ногорск шахарда  эл школланы 
устазларыны бешинчи битеу-
россей съездлери ётгенди. Аны 
Россей Федерацияны Жарыкълау 
министерствосу къурагъанды. 
Анга билим берген учрежденияла-
ны педагоглары бла таматалары 
жыйылгъандыла – битеу да 200-
ден аслам адам.

   Къабарты-Малкъардан фо-
румгъа Элбрус районну педаго-
глары да къатышхандыла – Ней-
тринону орта школуну директору 
Къартлыкъланы Фатимат, Кёнде-
ленни Доттуланы Ахматны атын 
жюрютген 1-чи номерли школуну 
малкъар тилден бла адабиятдан 
устазы Атмырзаланы Мадина 
эмда Лашкутаны школундан мате-
матикадан устаз Ирина Шогенова.

      Педагогла бла РФ-ни жа-
рыкълау министри Сергей Крав-
цов да тюбешгенди.  Аны бла 
ушакъны кезиуюнде сёз эл школ-
лада билим бериу къалай къу-
ралгъаныны, аны айныууна не 
зат чырмагъаныны юсюнден да 
баргъанды. 

     Съездге къатышханла бир 

бирге оюмларын айтыргъа онг 
тапхандыла. Аллай кезиуледе сёз 
эл мюлкден билим бериуню, окъу-
учуланы исси аш бла жалчытыуну, 
эл школланы устазларын грантла 
бла кёллендириуню юсюнден 
да баргъанды.  Ол санда «Баш-
ламчылыкъны ишге жетишимли 
сингдириу» деген темагъа кёре 

уллу сюзюу къуралгъанды. «Агро-
бизнес бла билим бериу», «Эл 
школда медиа онгла», «Цифралы 
болум», «Школда краеведение 
музейни педагогика ишин къу-
рауну жангы амаллары» деген 
темалагъа кёре мастер-классла 
бардырылгъандыла.

Форумда тюбешиуле, «къур-

гъакъ» лекцияла бла чекленип 
къалмай, бир-бирни акъылын 
билиу халда ётгенлерин бел-
гилерчады. Хар адам да анда 
коллегаларыны башламчылыкъ-
ларын, жангы  эмда  къыйматлы 
амалларын сюзерге онг тапханды. 

Съездде школлагъа, артыкъда 
элдегилерине, тынгылы ремонт 
этиуге энчи эс бурулгъанды. 
Аллай программа барды, ол Рос-
сейни Президентини буйругъу 
бла толтуруллукъду. Ахча къуру 
ремонт ишлеге угъай, керекли 
оборудование алыугъа да бёлю-
нюрюкдю. 

Форумгъа къатышханла Москва 
областьда билим бериу къалай 
къуралгъаны бла шагъырейленн-
гендиле. Хорламны музейинде 
«Халкъны жигитлиги» деген сей-
ирлик кёрмючге къарагъандыла, 
Москваны тийресинде «Жангы 
Иерусалим» деген уллу музейде 
болгъандыла.      

Анатолий ТЕМИРОВ.
СУРАТДА: Элбрус райондан 

съездге къатышханланы
къаууму. 

Аны юсюнден республиканы 
оноучусу социальный сетьде Инста-
грамны энчи бетинде жазгъанды. 
«Бюгюн коронавирусха къажау ре-
вакцинацияны ётгенме. Дарманны 
биринчи кере салдыргъандан сора 
иги кесек заман ётгени себепли, 
«Спутник V» вакцинаны этдирген-
ме. Ауругъанланы саны  бир кесек-
ге азыракъ болгъанлыкъгъа,  ре-
спубликада эпидемиология болум 
алыкъа игиленмегенди, къайгъы-
лыды. Ол себепден  коронавирус 
инфекциядан   къорууланыргъа эм 
аурусанг ол къыйын ётмез ючюн,  
жангыз амал,  кезиуюнде дарман-
ны салдырыуду».

КъМР-ни Башчысы республи-
када жашагъанлагъа дарман 
салдырыгъыз деп чакъыргъанды:  
«Вакцинацияны  сизге тап заман-
да ётерге чакъырама. Эсигизге 
салайым, республикада 80 аслам 
дарман салдыргъан жер барды! 
Кесигизни эм жууукъ адамларыгъ-
ызны сакълагъыз».

Республикада эпидемиология 
болумну юсюнден Казбек Коков 
былай айтханды: «Биз  ауругъан-
ланы эм больницада жатханланы 
саны бир кесекге аз болгъанын 
эслегенбиз. Ол эки ыйыкъ кани-
кулла болгъаныны эм ишлемей 
тургъан кюнлени эсебинденди. 
Госпитальлада шёндю 1141 адам 
болушлукъ алады, бир ыйыкъ 
алгъа уа 1445 саусуз бар эди. Ол 
себепден больницалада болум бир 
кесекге игиленнгенди». 

Дарман салдырыуну юсюнден 
Казбек Коков  былай айтханды, 
вакцинацияны кёрюмдюлери ре-
гионда кёбейгендиле, аны биринчи 
компонентин 246 668 адам ётгенди, 
толусунлай дарман салдыргъанла-
ны саны 162 504 инсан болады. Аны 
бла бирге, Башчы белгилегенди, 
ол кёрюмдю жетишмейди, эм ан-
гылатханды, дарман салдырмагъ-
анланы ауругъан кезиулеринде 
бакъгъан къыйын болгъанын.

 «Арсарсыз вакцинацияны ётер-

ге керекди, кесигизни эм жууукъ 
адамларыгъызны сакълар ючюн, 
артыкъда тамата тёлюню. Дарман 
салдырыу жашауугъузну сакълар-
гъа онг береди. Биз бу вирусха 
кючлю жууап берирге керекбиз 

- дарман салдырып», - деп чакъ-
ыргъанды Казбек Коков республи-
каны адамларын.

КъМР-ни Башчысыны бла 
Правительствосуну 

пресс-службасы.

Къабарты-Малкъарны Жама-
уат палатасында республиканы 
Зольск районуну эллеринде суу 
бла жалчытыу не халда болгъаны 
сюзюлгенди.

Жыйылыуну ача, палатаны баш-
чысыны орунбасары Людмила 
Федченко регионда суу быргъыланы 
70,38 проценти эски болгъанларын 
чертгенди. Жер тюбюнде сууланы 
нек кирленнгенлерин тинтгенде, эл 
мюлк эм промышленный объектле-
ни асламысыны багушну жыярча эм 
быргъыланы тазаларча амаллары 
болмагъаны тохташдырылгъанды. 
Муниципал биригиулени талайында 
суу санитар излемлеге келишмейди 
неда алагъа келишиуню чегинде 
турады. Аны баш сылтауу суу трубо-
проводдан келгенде кирленнгениди. 
Суу чыкъгъан кёп жерлени хайырла-
ныу болжаллары да бошалгъанды 
(20 жылдан аслам заман), жер тю-

бюнден келген сууну адамлагъа иер 
ючюн а жангы скважинала ишлерге 
керекди.

Бу болум бла байламлы КъМР-ни 
Правительствосу «Таза суу» деген 
регион программагъа тюрлениуле 
кийириуню юсюнден» бегимни жа-
рашдыргъанды. Аны толтуруугъа 
2019-2024 жыллада 2446126,51 сом 
бёлюннгенди, бу ахчагъа суу объ-
ектле жангыртыллыкъдыла, жангы-

ла  ишленирикдиле, алай бла 27472 
адам таза суу бла жалчытылыны-
рыкъдыла.

Зольск районда халны юсюнден 
администрацияны промышлен-
ность, связь, транспорт эм жол 
мюлк, къудурет эм табийгъат бай-
лыкъла жаны бла бёлюмюню баш-
чысы   Ильяс Шибзухов билдирген-
ди. Аны айтханына кёре, эллени суу 
бла жалчытыуну проблемасы 1980 
жылдан бери келеди. Быргъыланы  
узунлугъу  389,9 километрге дери 
жетеди, аладан 65 проценти - 226,3 
километри эски болгъандыла. Рай-
онну 15 элинде суу кече, кюн да бери-
леди, 4-де уа – Зольское, Псынадаха, 
Залукокоаже, Малканы тёбен жаны 
– графикге кёре. 8 элде – Хабаз, 
Кичибалыкъ, Каменномостское, 
Сармаково, Совхозное, Дженал, 
Псынадаха, Батех – быргъылагъа 
суу кеси аллына келирча этилгенди, 

къалгъанларында къошакъ халда 
насос станцияла хайырланылады-
ла. Районда жашагъанланы суу 
бла жалчытыу бла 8 организация 
кюрешедиле, сууну бир кубометрини 
багъасы 9,83 сомду, ол республи-
када эм учузду. Болгъан станцияла 
сууну эллени барысына да тынгылы 
жетишдиралмайдыла. Проблеманы 
бютюн къыйын табийгъатда болгъан 
тюрлениуле, 2018-2020 жыллада жа-

уунла  аз жаугъанлары, къышда бла 
кюзде да жауунланы азлыгъы, адам-
ла ичерик сууну бахчаланы сугъа-
рыугъа  къоратханлары этеди. Алай 
эсе да, суу ахырысы бла да жангыз  
эки сылтау бла тыйылыучуду: про-
филактика ишлени кезиуюнде эм 
аварияла болсала. Аллай кезиуледе 
адамлагъа, администрациягъа бил-
дирселе, суу келтириледи.

 Районну администрациясы элле-
ни администрациялары эм «Водо-
канал плюс» общество бла бирге 
суу бла жалчытыуну игилендирирча 
мадарла этедиле. Алай бла Залуко-
коажеде станцияда суу жыйылырча 
жылгъа эки кере жалгъан кёл иш-
лейдиле, былтыр жангы станция да 
ачылгъанды, анда кюннге 1 минг 
кубометр суу жыйылады. Сармаково 
бла Малка элле болжаллы халда 
районну битеулю быргъыларына 
къошулгъандыла.

Республиканы Къурулуш эм жа-
шау журт-коммунал мюлк жаны бла 
министерствосуну коммунал мюлк 
жаны бла бёлюмюню башчысы 
Анжела Арутюнян билдиргенича, 
адамладан келген тарыгъыулагъа 
дайым къаралады, специалистле, 
жер-жерлеге  барып, болумгъа 
къарайдыла, аны хайырындан со-
циал кёлкъалдылыкъ ёсмейди. 
Жер-жерли администрацияла бел-
гиленнген сорууланы тамамларча 
къолдан келгенни этедиле. 

Районда суу быргъыланы бирик-
дирилген къауумуну 2-чи очередин 
ишлерча  1 527,6 миллион бёлюнн-
генди. Бу объект магистраль быр-
гъыланы кесегиди, ол 14 элни суу 
бла жалчытыргъа болушурукъду. 
1-чи очередьде Хабазгъа дери суу 
келирча этилликди. Экинчисинде – 
Хабаздан 13 къалгъан элге суу бар-
лыкъды. Уллу быргъыны узунлугъу 
57,9 километр боллукъду. 5 элде про-
блеманы тамамларча республикалы 
бюджетден субсидия берилгенди, 
дегенди Анжела Арутюнян.

Палатаны башчысыны орунбасары 
Атталаны Жамал кюнню халыны 
бла суу жыйылгъан жерлени тол-
турууну байламлыгъын билирге 
сюйгенди, Людмила Федченко уа 
«Чистая программа» къалай толту-
рулгъанын айтырларын излегенди. 
Кеслерини сорууларын палатаны 
членлери Галина Егорова, Къудай-
ланы Владимир, Владимир Павлен-
ко бергендиле.  

Жыйылыуну эсеплерин чыгъара, 
Людмила Федченко бу проблеманы 
магъаналылыгъын, адамланы суу 
бла жалчытыуну регион програм-
маланы тийишлисича толтурургъа 
кереклисин чертгенди. Ахырын-
да битеу сейирлери болгъан ор-
ганлагъа эсгертиуле этилгендиле, 
деп билдиредиле палатаны пресс-
службасындан. 

КУЛЬЧАЛАНЫ Зульфия.

Мен газетге жазылмай къалгъанма 
деп билмейме.  Кесим ишлеген заманда 
почтагъа барып жаздырыучу эдим, арт 
жыллада уа къызла тындырадыла ол 
жумушну. Ол мени жашау, жол да нёге-
римди. Аны къолума алып, башдан аякъ 
бир къарап чыкъмасам, не эсе да бир 
затдан кем къалгъанча сунама кесими.

Халкъыбызны жашауунда багъалы, 
сыйлы шартла кёпдюле. Аланы бир 
къауумларын эсге тюшюре, илмуну, 
адабиятны, маданиятны, адет-къылыкъ-
ны айтыргъа боллукъду. Болсада, ол 
тюрлю ниет хазнала кеслери алларына 
жашамайдыла – бир бирлери бла бай-
ламлыдыла, бирини айныуу экинчиси-
не, ючюнчюсюне тутхучлукъ эте, ёсе, 
жангыра барадыла.  Аланы барысыны 
да бирге жыйышдыргъан келечиси уа 
халкъны, жамауатны атындан басмала-
нып тургъан малкъар тилде чыкъгъан 
ёз газетибизди.  

Ким не десе да, газет жамауатны 
бек уллу жумушчусуду, миллетни бетин 
ачады, от жагъаны ышырып жарытады. 
Мен «Заманны» дагъыда атларын иги 
бла айтдыргъан жашларыбызны, къыз-
ларыбызны юсюнден  жазгъаны ючюн 
сюеме. 

Тюзюн айтсам, газетге жазылыргъа 
унамагъанлагъа, анга уллу кёллюлюк 
этгенлеге бек сейирсинеме. Ол таулума 
деген адамланы барыбызны да  столу-
бузда тургъан, къолубузгъа алып окъ-

угъан жол нёгерибиз болургъа керекди. 
Алайсыз да къалай. Радио ишлемейди, 
узакъ тау элледе угъай да, бизде Хаса-
нияда окъуна телевизорланы иги кесеги 
Нальчикни каналларын кёргюзтмейди-
ле. Тау эллерибизде бола тургъан жан-
гылыкъланы уа ана тилибизде чыкъгъан 
газетибиз келтиреди. 

Малкъар халкъны газети миллет ма-
даниятны бир мюйюшюн кётюрюрге бла 
айнытыргъа итинип, башхаларын унутуп 
да къоймайды. Тарых, адабият,  музыка 
неда сурат алыу, къол усталыкъ, урунуу 
бла байламлы  жетишимле – барысы 
да  аны бетлеринде тийишли жерлерин 
табадыла.  

Бютюнда  ёсюп келген тёлюню  чынтты 
инсанлыкъгъа юйретиуде магъанасы 
уллуду. Хар иги адам, огъурлу иш, жети-
шим – жамауатны  ырысхысыды, халкъ-
гъа ол затланы туура этиу да изданияны 
борчуду.  Аллай энчилик, айхай да, ре-
дакцияда ишлегенлени адамлыкълары 
бла да байламлыды.  Мындача инсан-
лыкъ борчну терен сезиу бла адамлыкъ 
бирикселе уа, халкъгъа керекли иш 
онгуна айланмай къалмайды. 

Ма аны себепли ана тилибизде бас-
маланнган жангыз газетибизге жа-
зылыргъа хар таулума деген инсанны 
чакъырама.

 ХАПАЛАНЫ Идирис,
пенсиячы.

Хасания эл.

Тюнене Москва шахарда тюрк тилли 

миллетлени халкъла аралы фестивали 

ачылгъанды. Аны чеклеринде аланы 

ашларына жораланнган «Жомакълы 

чоюн» деген конкурс да бардырылады. 

Анга къарачай-малкъар халкъны атындан 

«Ашхана» проектни автору Мокъаланы 

Гульнара къатышады.  

Кёп болмай ол кесини инстаграмдагъы 

аккаунтунда халкъыбызны келечилерин-

ден ала ол фестивальда къаллай миллет 

азыкъларыбызны кёрюрге сюйгенлерин 

соруп билгенди. Жорукълагъа тийишли-

ликде, хар конкурсчу анда кесини юч жылы 

азыгъын эмда бир суусапны кёргюзтюрге 

борчлуду. Алай бла таулула бла къарачай-

лыла Гульнара Москвада хычинлерибизни, 

сохтабызны, халыуабызны эм бозаны жа-

рашдырырын билдиргендиле. 

Фестиваль къалай ётгенини юсюнден 

толу хапарны газетибизни келир номерле-

ринде окъургъа боллукъсуз.

КЪАСЫМЛАНЫ Аминат. 

Кёп болмай РФ-ни Ич 

ишлерини министри, поли-

цияны генералы Владимир 

Колокольцевни буйругъу 

бла МВД-ны  къырал ав-

тоинспекциясыны Элбрус 

районда бёлюмюню ин-

спектору, полицияны лей-

тенанты Этезланы Анзор  

«Къутхарыр ючюн жигит-

лик этгенине» ведомстволу 

майдалгъа тийишли бол-

гъанды. 

Быйыл 22 майда ингир-

де кеч полицияны Элбрус 

районда дежурный  бё-

люмюне биреулен  теле-

фон бла сёлешип,  Бахсан 

суугъа эркегырыу кетип,  

болушлукъ излегенин бил-

диргенди. Къысха заманны 

ичинде алагъа ДПС-ни 

келечилери, полицияны 

лейтенантлары  Этезланы 

Анзор бла Асхабов Аслудин  

жетгендиле. Ала кертиси 

бла да  черекни ортасында 

айрыкамда жунчуп тургъан 

биреуленни эслегендиле. 

Болум осалына кетерине 

къоркъуп,  терк болушлукъ 

берген бригаданы сакълай 

турмай, Этез улу кеси кючю 

бла анга  болушур хыйсап 

бла  суугъа киргенди. Че-

рекни сагъынылгъан кесе-

ги терен болмаса да, жаз 

башы суула кётюрюлген 

эм уллу басым бла келген 

кезиуге саналады. Анзор 

ол шартланы  иги билгенди, 

болсада борчун толтуруу-

дан артха турмагъанды. 

Ол, къутургъан сууда 

жюзюп, эр кишини къатына 

жетгенинде, аны къарыу-

сузлугъун кёргенди.  Аны 

себепли къолларындан 

тутуп, жагъагъа чыгъарып, 

терк болушлукъ берген 

службаны келечилерине 

бергенди. 

Алай бла, кеси  жашаууну 

сагъышын этмей,  зама-

нында онгсузгъа болушуп 

борчун толтургъаны  ючюн, 

ол   ведомстволу саугъагъа 

тийишли кёргюзтюлгенди.  

Россей МВД-ны Элбрус 

районда бёлюмюню тама-

тасы Шауаланы Арсен къу-

уанч халда анга  майдал-

ны буюруп, ыразылыгъын 

билдиргенди эм   мындан 

арысында да бет жарыкъ-

лы урунурча тежегенди.  

Республиканы оноучусу коронавирусха
къажау ревакцинацияны ётгенди 

СЮЗЮУ

Эл школла  къалай айныйдыла, 
алагъа не зат чырмайды?

ЖАМАУАТ ПАЛАТА

ФЕСТИВАЛЬ

Жомакълы чоюнда – миллет ашарыкъла

ЁТГЮРЛЮК 

Жигитлигине – бийик багъа

КЪАЙГЪЫРЫУ

Озгъан ыйыкъда Устазла-
ны усталыкъларын ёсдюрюу 
жаны бла  институтда педа-
гогика иш бла кюрешгенлени 
юйюрлерини араларында 
«Юйюр - ана тилни бла тёре-
лени от жагъасы!» деген ре-
спубликалы эришиу ётгенди. 

Бу проект орус, малкъар эм 
къабарты тилледе бардыры-
лады. Аны малкъар тилде 
кесегин иститутну специали-
сти Къонакъланы Люба къу-
рагъанды. 

  Анга къатышыр мурат бла 
Черек, Элбрус эм Терк рай-
онладан  юйюрле Нальчикге 
келгендиле: герпегежчиле 
Бёзюлары, огъары жемтала-
чыла Таукенлары, быллым-
чыла Ёзденлары эм Жангы 
Малкъардан Элеккулары. 
Бу проектни чеклеринде ала 
тукъумларыны бла юйюр-
лерини юслеринден айтып 
къалмай, малкъар халкъны 
ахшы адет-тёрелерин сахнада 
кёргюзтгендиле эм миллет 
хазнабыздан бир-бир кезиуле-
ни ачыкълагъандыла. 

   Эришиуню сюзген къау-
умгъа КъМР-ни Жазыучула-
рыны союзуну къуллукъчусу 
Бечелланы Сакинат, поэт эм 
журналист Аппайланы Лари-
са, институтну къуллукъчусу 
Кючюкланы Зухура, «Ашхана» 
проектни автору, блогер Мокъ-

аланы Гульнара киргендиле.  
Проектни 5 номинациясы 

бар эди. Биричи экисинде 
юйюрню тарыхыны, тукъум 
тамгъасыны, аны белиги-
ли келечилерини юслерин-
ден билдириуле этилгенди-
ле. Ючюнчю кесеги миллет 

чыгъармачылыкъны билиуге 
жораланнган эди. Андагъы 
соруулагъа жазыу халда жуу-
апла берилгендиле. Тёртюнчю 
номинацияда команда неда 
аны бир келечиси жыр айты-
угъа, тепсеуге усталыкъларын 
ачыкълагъандыла. «Ыннаны 
кюбюрю» номинация уа эрт-
теги адет-тёреледен бирин 
ачыкълаугъа жораланнганды.  
Аланы хар бирине заман бё-
люннгенди. Ол кезиуге сый-
ынмагъанланы балларын ке-
териу система да ишлей эди. 

Алай бла, чёп атыу бла  
биринчи сахнагъа Герпегеж 
элден Бёзюлары чыкъгъан-
дыла. Ала юйюрлерини юсюн-
ден толу билдириу этгендиле 
эм тукъумларыны тарыхын 
ачыкълагъандыла, бюгюн-
люкде,  тукъумну атын айт-
дыра, Россейде эм андан 
тышында да кимле уруннган-
ларын жыйылгъанлагъа туура 
этгендиле. 

Ызы бла Ёзденлары ариу 
миллет кийимлерибизде 
чыкъгъандыла. Ала тукъ-

ум тамгъаларын да алып 
келгендиле. Аланы тукъум-
лары, кертиси бла да, къа-
рачай-малкъар халкъда бек 
уллуладан бириди. Аны атын 
айтдыргъанланы араларында 
алимле, маданиятыбызны 
айнытханла эм врачла аслам 

болгъанларына энчи эс бё-
люннгенди. Сора хар менме 
деген жаш жети атагъа дери 
санай билирге кереклисин 
эсге ала, Ёзденлары ол жу-
мушну болмагъанча аламат 
толтургъанларын чертирча-
ды. Ала тукъум тарыхын Къар-
чаны заманындан башлап 
айтхандыла эм къарт атала-
рыны ата-бабаларыны атла-
рын бизге туура этгендиле.

Огъары Жемталадан кел-
ген Таукенланы юйюр а, юс 
кийимлерини энчилиги бла 
къууандыргъандан сора да, 
юйюр жашауда жылыуну, 
бир бирге намыс бла хурмет 
этиуню неден да бек сыйлагъ-
анларын ачыкълагъандыла.

Таулу эллерибизни бары-
сындан да узакъда орналгъан 
Жангы Малкъарда жашагъ-
ан Элеккуланы юйюрден а 
проектге, аналары Аминатха 
билеклик эте, аталары эм ын-
налары да къошулгъандыла. 
Быллай итиниулюг а, сёзсюз, 
къошакъ балла бла белги-
леннгенди. 

Кезиулю эришиуде коман-
дала халкъыбызны кёлден 
чыгъармачылыгъы бла бай-
ламлы соруулагъа жууапла 
бергендиле. Ол жазыу халда 
ётген эди. 

Андан сора юйюрле жыргъа 
бла тепсеуге усталыкъларын 
кёргюзтюрге борчлу эдиле. 
Энчи белгилеп Элеккуланы 
юйюрню къауумундан ынна 
Къумукъланы Малляшны 
айтырчады. Ол халкъыбызда 
жюрюген эрттеги сюйме-
клик жырладан бирин айтып, 
жыйылгъанланы къууандыр-
гъанды. 

Ызы бла командала хал-
къыбызны адет-тёрелери бла 
байламлы билдириу этерге 
неда аны сахнада кёргюз-
тюрге керек эдиле. Бёзюланы 
юйюр бу номинацияда миллет 
кийизлерибизни юслеринден 
айтхандыла. Аладан бири кес-
леринде да тёлюден-тёлюге 
ёте келгенин да кёргюзтген-
диле. Аны юсюнде бу юй-
юрню сабийлери ёсгендиле. 
Дагъыда ала ынналарыны 
кюбюрюнде болгъан миллет 
жыйрыкъланы, кямарны, 
тюймени, гирянчаланы да 
кёргютгендиле.

Кезиу Элеккулагъа жет-
генде уа, аланы ынналары  

Малляш кеси кюбюрюнден 
залдагъылагъа да саугъала 
чыгъаргъанды. Аланы юйюр-
ню сабийлери сюйюп юлеш-
гендиле.

Миллет адет-тёрелени су-
ратлауда Ёзденланы юйюрню 
таматасы Аубекир а сахнадан 
кёп сейир тёрелерибизни юс-
леринден айтханды. Анга уллу, 
гитче да сюйюп тынгылагъан 
эдиле. 

Таукенлары бла Элеккулары  
уа сабийни бешикге салыу 
ынналарыбызны заманында 
къалай ётгенин, бу жумушда 
къаллай жорукъла болгъан-
ларын туура этгендиле. 

Конкурс программа бошал-
гъандан сора Кючюкланы 
Зухура башчылыкъ этген къа-
уум, хорлагъанны тохташды-
рыргъа башха отоугъа кетип, 
эсепле чыгъарып къайтхан 
эди. Алай бла аслам балла бу 
эришиуде Ёзденлары алгъан-
дыла. Аланы ызларындан а 
экинчи жерге Таукенлары бла 
Элеккулары чыкъгъандалы. 
Ючюнчю жер а Бёзюланы 
юйюрге жетгенди. 

Жууукъ кезиуде хорлагъан-
ланы саугъалау ётерикди. 

ТАППАСХАНЛАНЫ 
Аминат.      

Юйюр – тилибизни, 
тёрелерибизни от жагъасы

Бюгюн къолума къаламны ал-
дыргъан узакъ тау элибиз Бызын-
гыдан бир тиширыуну телефон 
бла сёлешгени болгъанды. Кесини 
ким болгъанын айтхандан сора, 
ол анга эмда аныча къартлагъа, 
къарыусузлагъа дайым да къа-
рап, болушуп, онг тапдырып тур-
гъан Холаланы Жюнюсню къызы 
Чочайланы Афуажаннга ыспас 
этип, газетде аны юсюнден сагъы-
нырыбызны тилегенди. 

Жаш заманда кючю-къарыуу да 
чексиз болгъан кезиуде адам хазна 
сагъыш эталмайды къартлыгъыны 
юсюнден, ол угъай да сагъыш этер-
ге заманы да жокъду. Асламында 
ол затны эсибизге келтирирге да 
сюймейбиз неда ол жетмезлик су-
нуп турабыз. Болсада, къатыбызда 
къыйналып, къарар адамлары, 
кеслерине чай къайнатыр онглары 
окъуна болмай жашагъанланы унут-
мазгъа керекбиз. Аллай къауумгъа 
болушлукъ этгенлеге уа ыразы бол-
май, сора къалай?!

Афуажан, аны эллиле, жууукъла, 
тенгле да Алка деп таныйдыла, бу 
ишни арсарсыз сайлагъанды. Ол кеси 
да уллу юйюрденди. Аталары Жюнюс 
бла аналары Суйбат онбир сабий ёс-
дюргендиле. Алка да туугъан эли   Бы-
зынгыда юй-кюн болгъанды, кеси да 
сабийле, энди уа туудукъла ёсдюреди. 
Аны бла бирге уа предпринимательди, 
социал болушлукъ ишни да тамам-
лайды. Элде беш адамгъа къарайды. 
Тиширыу журтунда тюкен да тутады. 
Къарагъан адамларына жыл сайын 
тюрлю-тюрлю байрамлагъа саугъ-
ачыкъла элтип да бериучюдю. Кеси 
да мени бюгюннгю ушакъ нёгеримди.

-Афуажан, предпринимательлик, 
социал ишни да тамамлайса, юйде 
сабийле, туудукъла, мюлк, бахча да 
бардыла. Хар затха жетиширча за-
ман къайдан табаса?

-Сабийле уллу болгъандыла. Соци-
ал ишни уа бек сюйюп тамамлайма. 
Мен къарагъан къартла этген ишиме 
бюсюрей эселе, сау болсунла. Ала-
ны кёллерин алыр ючюн къолумдан 
келгенни аямайма.  Кертиди, тынч 
да тюйюлдю. Юйде къарт анам да 
барды, анга да терк-терк барыргъа 
тюшеди.  Ал кезиуде социал ишни 
къояр акъыл окъуна этген эдим. 
Болсада, къартлагъа, къарыусуз-
лагъа жаным ауруп, къалай эсе да, 
къоялмадым. Кесинг билгенликден, 
таулуланы, бютюнда бег а Бызын-

гыча гитче элчикде жашагъанланы, 
асламысы къалай-алай десек да, 
жууукъдула, ахлудула.  Таныгъан, 
билген, сюйген адамларым. Айтдыр-
май къоймай эсенг, алагъа барыр 
кюнлерими, сагъатларымы сакълап 
окъуна турама.

Мен болушлукъ этгенлени кёбюсю 
урушну, кёчгюнчюлюкню, ачлыкъны-
жаланнгачлыкъны да сынагъанла-
дыла. Хар бирини кесини акъылы. 
Мен а аланы барысына да жол таба 
билирге керекме. Бу ишни боюнуна 
алгъан адам тёзюмлю, керти да халал 
жюрекли, жан аурута билген болургъа 
тийишлиди. Алайсыз жарамайды. 
Кёзбау этерге да керекмейди, ала аны 
бек терк ангылайдыла.

-Ыйыкъгъа ненча кере келирге 
тюшеди алагъа?

-Сёзсюз, белгиленнген кюнледе 
барсам тамам эди. Алай мен ол кюн-
лени сакълап турмайма. Къайда бир 
кюн къалып, экинчи кюн да жетеме, 
бирде эки кюнден, бир бирледе уа 
кюннге эки кере къайтхан кезиулерим 
да боладыла. Къарагъан адамлары-
ма тюкенден аш-азыкъ продуктла 
тапдырама. Сора дарман керек бол-
са, аптекагъа – къайда Къашхатаугъа, 
къайда Нальчикге да барып – келти-
реме, коммунал жумушлары ючюн да 
почтагъа барып тёлейме,  аш-суу да 
хазырлайма, дагъыда башха жумуш-
ларына да кёз-къулакъ болама.

 Къысхасы, битеу тамамлагъан иши-
ми, алагъа тап болсун деген хыйсап 
бла этерге кюрешеме. Къарагъан 
адамларымы не жаны бла да ыразы 
этерге, кёллерин алыргъа кюрешеме.

Кеси жумушларыма заман тап-
масам да, аланы тынгылы этгинчи 

тынчайырыкъ тюйюлме. Хар заманда 
да аланы орунларына анамы салама, 
Аллах сакъласын, ол кеси жангыз 
къалса, анга ким, къалай къарарыкъ 
эди деген акъылны башымдан кетер-
мейме. Андан сора да, акъсакъалла-
рыбыз жашауларында къыйынлыкъ 
сынар ючюн къалмагъандыла, къарт-
лыкълары тынчлыкълы болсун.

-Къарт адам сабий кибикди дей-
диле, алаймыды?

- Мен къарагъан адамла таулулады-
ла, таулулача уа, чыдамлы, тёзюмлю-
ледиле. Алагъа барсанг, ол неда бир 
башха затха тарыкъгъанлары хазна 
жокъду.  Ала бла олтуруп ушакъ эт-
сенг а не къадар сейирлик, акъыллы  
хапарла, бурун заманладан къалгъан 
сёзле эшитесе. Аны уа не багъасы 
барды. Аланы айтханларына тынгы-
лай, малкъар тилибиз нечик байды 
деригим да келеди. Сабийлечадыла 
дегенни уа магъанасын айтайым: 
аланы жюреклери такъыр болады. 
Ол а кёп къыйынлыкъ сынагъанлары 
ючюндю.

-Къарт адам ауруулу да болады. 
Аланы ауруулары къозгъалып,  
къыйналгъан кезиулеринде сен 
алагъа къалай бла эс тапдырыргъа 
кюрешесе?

-Бек биринчиден, элде фельдшер-
ни чакъырама, тынгылы къаратама. 
Керек болса, ол район арада больни-
цадан неда поликлиникадан врачны 
келтиртеди. Аллай кезиуледе алагъа 
терк-терк барыргъа тюшеди, дар-
манын заманында ичирирге, къан 
басымын тинтирге. Ол жумушланы та-
мамлайма. Школдан сора Нальчикде 
медицина училищени бошагъанма, 
аны себепли, керек болса, биринчи 
болушлукъ тапдырыргъа къолумдан 
келеди.

Айтханымча, мен болушлукъ эт-
генле жашауда кёпню кёргендиле, 
сынагъандыла, бюгюлмегендиле. 
Бюгюнлюкде уа ала жангызлыкъ-
дан къыйналадыла. Ала бла ишлей, 
кесим да кёп затха юйреннгенме, 
кёпню билгенме. Жашау сынамым 
да байыкъгъанды. Жангызлыкъ се-
зимни сынагъан биреуленнге окъуна 
жараялгъан эсем, кесиме насыплыма 
деп, арсарсыз айтыргъа боллукъма.

ДАЛХАТЛАНЫ Марзият.
СУРАТДА: Чочайланы Афуажан 

Холамханланы Абатны жокълагъан 
кезиуде.

Суратны автор алгъанды.

«Жангызлыкъны сынагъан биреуленнге 
окъуна жараялгъан эсем, насыплыма»

Къабарты-Малкъар къы-
рал университетде РАН-ны 
Ядерный тинтиуле институ-
туну Бахсанда нейтринный 
обсерваториясы (БНО) бла 
байламлыкъ жюрютюуге 
жоралап, ишчи къауумну 
кенгеши ётгенди. 

Анга КъМКъУ-ну ректо-
руну къуллугъун болжаллы 
халда толтургъан Юрий 
Альтудов, Бахсанда ней-
тринный обсерваторияны 
таматасы Валерий Петков, 
КъМКъУ-ну проректоруну 
борчун толтургъан Вадим 
Лесев, илму-излем жаны 
бла проректору Светлана 
Хаширова, илму тинти-
уле эм инновация ишле 
жаны бла управленияны 
башчысы Сергей Шагин, 
стратегия программала эм 

проектле жаны бла управ-
ленияны таматасы Рама-
зан Лигидов, физика эм 
математика институтну ди-
ректору Борис Кунижев эм 
башхала къатышхандыла. 

Валерий Петков Къа-
барты-Малкъар къырал 
университет бла Нейтрино 
обсерваторияны байлам-
лыгъыны юсюнден айта, 
Россейни илму фондуну 
конкурс программаларыны 
чеклеринде, тюрлю-тюрлю 
темалагъа жоралап,  грант-
ла алыргъа заявкала бер-
генлерин да билдиргенди. 

Университет бла обсер-
ватория жарым проводник 
детекторланы хазырлауда 
бирге ишлейдиле. Аланы 
сынау халда кюнню адрон 

аксионларын излеуде хай-
ырланыргъа боллукъду. 
Аны бла бирге, матери-
алланы къурамларын би-
лирча, бюгюнлюкде гитче 
фонлу позитрон-аннигил-
ляцион спектроскопияланы 
да хайырланырча мадар 
этиледи. 

Физика эм математи-

ка институтда профильли 
специалистлени хазыр-
лайдыла, ол санда субатом 
эм сынау физика жаны 
бла лаборатория ишлейди. 
Анда жылытычу нейтрон-
ланы, жарым проводник 
детекторланы, электронла-
ны къызындыру эм башха 
сынаула бардырыладыла. 

 Юрий Альтудов быйыл 
26 майда Дубнода Ядер-
ный тинтиулени бирикген 
институтуну  Алимлерини 
юйюнде Нейтринода фи-
зиканы бла астрофизиканы 
айнытыу сюзюлгенин да 
сагъыннганды.  

- Нейтринону тинтиу -  
астрофизика бла космо-
логияда жангы шартланы 
ачыкъларгъа, ол санда 

экологияны, хауа болумну, 
табийгъатда тюрлениуле-
ни, эм башха магъаналы 
шартланы да иги билирге 
онг тапдырады. Универ-
ситет БНО-ну келечилери 
бла бирге кереклисича бир 
специалистни хазырларгъа 
эм къыйматлы тинтиулеге 
да къатышыргъа хазыр-
ды,- дегенди Юрий Камбу-
латович. 

Вадим Лесев а жууукъ 
заманда бу жаны бла  аспи-
рантура ачыллыгъын эм 
жаш аламле БНО-да уру-
нурча онг тапдырыллыгъын 
да билдиргенди. Аны бла 
бирге проектлени барды-
рыуда  химиклени болуш-
лугъу да керек боллугъун 
къошханды. 

 Валерий Петков билимли 
специалистлеге Ядерный 
жаны бла тинтиуле бардыр-
гъан институтдан тышында 
башха организациялада 
да сурам болгъанын айт-
ханды. 

Ахырында Къабарты-
Малкъар къырал универси-
тетде жангы оборудование 
бла жалчтылыннган лабо-
ратория - Нейтринону ре-
гистрациясын бардыргъан 
детектор технологиялары 
бла ара ишлериги билди-
рилгенди. Анга Бахсанда 
обсерваторияны илму ке-
лечиси, физика-матема-
тика илмуланы кандидаты  
Адам Пшуков башчылыкъ 
этерикди.

МАГОМЕТЛАНЫ 
Сулейман.

Устаз болуп мектепге хар инсан ке-
сича энчи сагъышла бла келеди, ол 
жолну сайлагъанланы къадарлары да 
бир бирге ушамайды. Белгилисича, 
педагогну ишини къыйынлыгъы уа, хар 
окъуучусуна энчи жол таба билиудеди, 
аланы хунерликлерин ачыкълаудады.

- Ишлеп башлагъан биринчи заман-
ларымда окъутхан предметимден сора 
башыма зат алмай эдим. Артдан-артха 
жамауатда бола тургъан тюрлениуле 
боюнума алгъан жумушха башха 
кёзден къарарча этгендиле. Алгъын 
сабий бусагъатдан эсе асламыракъ 
къорууланып эди, аны ючюн мектепде 
окъуучуланы социал жаны бла болум-
ларына аслам эс буруу школну ишинде 
баш магъаналы жерни алгъанды. 
Ол а, мен оюм этгенден, эсни пред-
метни окъутуудан психология жанына 
бурууду. 

Адам бла байламлыкъ жюрютюп 
башлауда бир тюрлю чырмауум жокъ-
ду, болсада башха адамны къылыгъ-
ына тюшюнюу, аны ангылай билиу, 
муратынгы айтып ангылатыу, алай бла 
сабийни энчилигине акъылымы салыу, 
манга бек магъаналы эди,-дейди 
Нальчикде 3-чю номерли мектепде 
къабарты тилни бла адабиятны окъут-
хан, аны бла бирге уа малкъар тилни 
да уста билген Фатимат Кунаева. Бы-
лайда черте кетерге тийишлиди, аны 
анасы таулу, Чеченланы къызларыды, 
атасы къабартылыды. Ол малкъарча, 
къабартыча да бирча уста, шатык сё-
лешеди. Керек болса, малкъар тилни 
дерслерин да береди.

Мектепде кесини кабинетин жа-
рашдыра, Фатимат Казбулатовна 
окъуучуланы психология къоркъуусуз-
лукъларына эмда кесини психология 
къорууланыууна аслам эс бёлгенди. 
Устаз чертип айтханнга кёре, окъутхан 
предметин сабийлеге билдиргенден 
сора да, алагъа жашауда не заманда 
да таза ниетлилик, адет-къылыкъны 
билиу бек керек болгъанларына тю-
шюндюреди. Алай бла ол жанына уллу 
эс бурдурады.

Дерслерин къурай, сынамлы устаз 
окъуучулары аны шуёхлары болурча 
этиуге, ала билим алыуда аны бла 
тенг ишлерге кереклисине аслам эс 
бурады. Дерс бериу бла чекленип 
къалмай, ала бла тенг къайгъырыргъа, 
жарсыргъа, жашаугъа аланы кёз къа-
рамлары бла къараргъа эмда къаллай 
да болсун кеси жиберген халатланы 
олсагъат тюзетирге кереклисин да эсге 

алады. Ол аны энчи ишлеу амалыды. 
 -Ишни кезиуюнде, дерсни сабийлеге 

ангылата, бек алгъа борчларыбызны, 
муратыбызны айтама эмда айтды-
рама. Не заманда да педагогикада 
тюбей туруучу къыйын, чырмаулу бо-
лумланы эсимден кетермейме. Алай 
бла школчулагъа дерсни ангылагъан 
тынч болады,- дейди ол ушагъыбызны 
кезиуюнде.

 Сёзсюз, къырал стандарт бла ишлеу 
кёп чырмаула бла соруула чыгъарады. 
Бизни шёндюгю мектеплерибиз пред-
метлени айырыу ишни бардыргъанды-
ла, нек дегенде школну бошап чыгъа-
рыкъ окъуучуларын ол неда бу бийик 
окъуу юйге хазырларча. Бусагъатда 
айырыу (дифференциация) – ол жаш 
адамгъа бютюн тап онгла къурауду, 
аны энчилигин ачыкълауду.

-Къолунда билим алгъан жашны, 
къызны да фахмусун ачыкъларча, 
ол кеси кесин билирча, онгуна кёре 
жашауда жерин табарча эмда алгъан 
билимин хайырланыр ючюн устаз 
кёп зат этеди. Кабинетде ариу, таза, 
хар не жаны бла да тап болум къурар 
ючюн да къолундан келгенни артха 
салмайды. Аны окъуучулары бары да 
бирча болумдадыла, ариу къылыкъ-
лыладыла, адет-намысны билгенле-
диле, салгъан муратларына таукел 
баргъанладыла. Классы бла ишлей, 
ол дайым да заман бла бирге атлайды, 
сабийлени юйретиуню-окъутууну жан-
гы амалларын эсге алады,- дейди 5-чи 
классны окъуучусуну анасы КъМР-ни 
сыйлы врачы Зарема Ловпаче.

Фатимат Кунаева бу мектепде 1983 
жылдан бери ишлейди. Окъуучулары-
ны, ала уа аллай бир жылны ичинде, 
не айтырыгъы барды, бек кёп эдиле, 
сюймекликлерине эмда хурметлеу-
лерине тийишли болуу бла чекленип 
къалмай, аланы ата-аналарындан да 
сый-намыс тапханды. Эл школладан 
эсе шахар мектепледе ана тиллени 
окъутуу тынч болмагъаны кимге да 
жашырынлыкъ тюйюлдю. Бирде сабий 
акъылында болгъанны ана тилинде 
шатык айталмай, сёз табалмай къал-
гъан кезиуле да тюбейдиле. Фатимат 
Казбулатовнаны къолунда окъугъанла 
уа къабарты, ол угъай да, малкъар 
тилде да сёлешедиле, жер-жерли 
авторланы жырларын, назмуларын 
кёлден айтадыла. Аны бла бирге уа 
тюрлю-тюрлю эришиуледе алчы жер-
леге чыкъгъанлай турадыла.

Фатимат Казбулатовнаны къолун-

да окъуп кетген жашла бла къызла 
школну бошагъандан сора къыралда 
атлары айтылгъан бийик окъуу юйлеге 
киредиле. Иги кесеги да Москвада, 
Санкт-Петербургда эмда башха уллу 
шахарлада окъуу юйлени бошап чыкъ-
гъандан сора жетишимли ишлейдиле. 
Аны окъуучуларыны арасындан право 
сакълаучу органлада, политикада, ме-
дицинада, къурулушда, илмуда эмда 
кёп башха магъаналы бёлюмледе 
уруннганла бардыла. Бек аламаты уа 
аланы араларында, устазларындан 
юлгю алып, мектепге къайтып ишле-
генледиле. Школгъа урунургъа келген 
окъуучуларына уа Фатимат Кунаева 
дайым кёз-къулакъ болгъанлай, кеси-
ни бай устаз сынамындан къызгъан-
май юлюш этеди. 

Кёп жылланы бет жарыкълы ишлеп 
тургъаны ючюн Фатимат Казбулатовна 
«Россей Федерацияны битеулю билим 
бериюню сыйлы ишчиси» белгиге 
тийишли болгъанды, андан сора да, 
аны КъМР-ни Жарыкъландырыу, илму 
эмда жаш тёлюню ишлери жаны бла 
министерствосуну атындан кёп сыйлы 
грамоталары бардыла, ол КъМР-ни 
билим бериуюню отличнигиди. Бек 
башы уа – ол окъуучуларына устаз 
болуу бла чекленип къалмай, сюйген, 
не затларына да кёз-къулакъ болгъан, 
эсли ана болгъаныды. Аны себепли 
бек уллу саугъагъа да окъуучуларыны 
жетишимлерин санайды. 

Фатимат Казбулатовна бла тюбеш-
генибизде экибиз да тауча кёп ушакъ 
этгенбиз. Андан сора сизни юсюгюз-
ден газетге жазаргъа ыразы эдим 
дегенни эшитгенинде, иги кесекге 
дери, тюрлю-тюрлю сылтаула айтып, 
къатына да къоймай тургъанды. «Мени 
юсюмден не жазар кереклиси барды, 
сюйген ишими тамамлайма. Окъуу-
чуларым, аланы ата-аналары ыразы 
эселе, манга андан сора жукъ керек 
тюйюлдю»,- деп, асламысында ишле-
ген мектебини, аны тарыхыны, школну 
бошап чыкъгъанланы, коллективни, 
директор Игорь Вячеславович Мура-
вьёвну юслеринден хапарлап тургъан-
ды. Болсада бу аламат халал жюрек-
ли, керти адам бла ушакъ этер амал 
тапханымдан сора, мен, журналистча, 
бизни огъурлу халлы тюбешиуюбюзню 
юсюнден газет окъуучуларыбызгъа 
билдирмей болалмагъанма.

        
ХОЛАЛАНЫ Марзият. 

Бек уллу саугъагъа окъуучуларыны 
жетишимлерин санайды

КЪОНАКЪЛАНЫ Хасан

СПОРТАЙНЫТЫУ

Нальчикни федерал 
м а г ъ а н а л ы  к у р о р т у н 
жангыртыу эки кесекден 
къураллыкъды. Аланы 
хар бирине бешишер 
жыл керек боллукъду. 

- Мастер-план - проекти-

рование жаны бла жангы 

амалды. Эртте къурулуш 

ишлени башлардан алгъа 

жаланда проектле, оюмла 

эсге алына эдиле. Ол се-

бепден аны республикагъа 

башламчылыкъгъа санар-

чады. Курорт тийрени пла-

нын «РТДА» архитектура 

бюро хазырлагъанды. Аны 

ишлерин Россейде эм тыш 

къыраллада да кёрюрюге 

боллукъду,- дейди Наль-

чик шахар округну адми-

нистрациясыны башчысы 

Таймураз Ахохов. 

С а г ъ ы н ы л г ъ а н  п л а н 

быйыл жайда  жараш-

дырылгъанды, тийишли 

жумушланы да ётгенди. 

Бусагъатда ол Ростуризм 

к ъ а б ы л  эт и у н ю  с а к ъ -

лайды.  Сагъынылгъан 

ишлени кезиуюнде 365 

чакълы гектар жер тап-

ландырыллыкъды. Анга 

парк эм курорт-санатор 

тийреле киредиле. Проект 

жашауда бардырылыргъа 

тийишли кёрюлсе, ишле 

эки кесекден къураллыкъ-

дыла эм он жылдан кёп 

бармай бошалыргъа ке-

рекдиле. 

Таймураз Ахохов айтхан-

нга кёре, планны къурар 

ючюн уллу кюч къоратыл-

гъанды. Ол санда курортну 

санаторияларыны келе-

чилери бла келиширге, 

оюмларын эсге алыргъа 

тюшгенди. Специалистле 

эм шахарчыла да къаллай 

тийреле керек болгъанла-

рын билдиргендиле, анга 

кёре схема жарашдырыл-

гъанды. 

Ишлени биринчи кесе-

гинде жаяу жюрюгенлеге 

жолчукъла, бульварла са-

лынырыкъдыла. Саулай 

алып айтханда, быллай 

ишлеге жети жыл кете-

рикди.

Курорт тийрени игилен-

дириу, туристледен да бек 

шахарда жашагъанлагъа 

керекди. Жерлешлери-

бизге эм къонакълагъа 

да жангыртылгъан паркла 

эм заманларын зауукълу 

ётдюрген тийреле бютюн 

къыйматлы кёрюнюрюк 

сунама. Аны бла бирге 

жангы аллеяла, усталаны 

эли, солуу бардырыу объ-

ектле да къураллыкъдыла. 

Нальчик «Кавказны жауха-

ры» эм «Саулукъгъа багъ-

ыуну битеуроссей жери» 

деген атларын къайтарыр-

гъа керекди. Бюгюнлюкге 

дери курортну сакълаял-

гъаныбыз аламатды, мын-

дан арысында да аны со-

циал эм экономика жаны 

бла къыйматлыгъы да ёс-

генлей барлыкъды,- дейди 

Таймураз Борисович. 

КУРДАНЛАНЫ 
Сулейман. 

Кёп болмай ФСИН-ни КъМР-де Управлени-

ясыны келечилери «Битеу дунияда огъурлу-

лукъну кюню» тёрели акциягъа къошулгъан-

дыла. Бу жол аны чеклеринде кадрла, юйретиу 

эм социал  бёлюмню келечилери  Степан бла 

Ольга Кусковланы юйлерин жокълагъандыла. 

Ала саугъагъа аш-суудан  къуралгъан хуржун 

эм гюлле келтиргендиле. 

Абаданла къонакълагъа бек къууаннганды-

ла. Къыйын заманда  эс бёлгенлерине ыра-

зылыкъларын билдиргендиле эм, чай ичерге 

чакъырып, жашауларыны юсюнден сейир 

хапарла айтхандыла.  

Кусковла юйюр къурагъанлы 65 жыл бо-

лады. Ала, кёп бирсилеча, Совет Союзну  

заманында жетишимли уруннган эм бюгюн-

люкде да  ол кезиулени тансыкълагъан адам-

ладыла. Степан Константинович СССР-ни 

аскер  кючлерини ветераныды, тюрлю-тюрлю 

званиялары барды, 36 жыл чакълы заманны 

къуллукъ этгенди. Пенсиягъа   полковникни  

чынында чыкъгъанды. Урунуу жолу, 

Ленинградда аскер-инженер учили-

щени бошагъандан сора,  СССР-ни 

аскер кючлерини  12-чи Баш  Управ-

лениясында къуллукъ бардырыудан 

башланнганды.   Кёп ведомстволу са-

угъалагъа тийишли болгъанды. Аланы 

хар бирини юсюнден уллу ёхтемлиги 

бла айтады.    

- Жыл санларына да къарамай, Сте-

пан бла Ольга Кусковла тириликлерин, 

жарыкъ кёллюлюклерин тас этмеген-

лери бизге да юлгю болурчады. Аланы 

кёрсенг, адамны жыл саны сылтау 

болмагъанын билесе,-  дейди кадрла, 

юйретиу эм социал бёлюмню тамата 

инспектору  Альберт Дорогов.

МАГОМЕТЛАНЫ
 Сулейман. 

Абу-Дабиде дзюдодан 
«Уллу шлем» деген дара-
жалы эришиу болгъанды. 
Анда Россейни жыйым-
дыкъ командасыны къауу-
мунда Къабарты-Малкъар-
дан Мисирланы Исмайыл 
да тутушханды. Ол  66 
килограммгъа дери ауур-
лукъ къауумда эрише, тёрт 
сермеш бардыргъанды эм 
барысында да хорлагъан-
ды. Финалда анга къаршчы 
дунияны чемпиону, Токи-
ода Олимпиада оюнлагъа 
къатышхан молдованлы гё-
жеф Денис Виеру тургъан-
ды. Эки спортчу да къарыу, 
усталыкъ жаны бла да бир 
бирден артха къалмагъан-
дыла. Къошакъ заманда 
Мисир улугъа ючюнчю эс-
гертиу этилгенинден сора, 
хорлам Виеругъа берил-

генди. Алай бла Исмайыл 
командасына кюмюш май-
дал келтиргенди, деп бил-

диредиле республиканы 
Спорт министерствосуну 
пресс-службасындан. 

Мурманскда грек-рим 
тутушуудан «Северное 
сияние» деген Битеурос-
сей эришиу къуралгъан-
ды. Анга къыралны 47 
регионундан 18 жыллары 
толмагъан 100-ден аслам 
спортчу къатышханды.

Анда алтын майдалны 
жерлешибиз Ёзденланы 
Зауурбек алгъанды. Ол, 
55 килограммгъа дери 
ауурлукъ къауумда туту-
ша, юч тюбешиу бардыр-
гъанды эм барысында да 
хорлагъанды. Ахырын-

да Зауурбек Краснодар 
крайдан Дмитрий Тураев-
ден кючлю болуп, бирин-
чи жерге чыкъгъанды. 

Гёжефни тренерле Ло-
кияланы Юрий бла Бала-
ланы Алим юйретедиле.

Екатеринбургну «Рос-
сия» маданият-саулукъ 
кючлеу спорт комплек-
с и н д е  д з ю д о д а н  21 
жыллары толмагъан гё-
жефлени ара ларында 
къыралны биринчилиги 
бардырылгъанды. Анда 
хорлам ючюн 16 ауурлукъ 
къауумда 625 спортчу 
тутушады. 

Э р и ш и у н ю  б и р и н ч и 

кюнюнде республиканы 
келечилери юч майдал 
къытхандыла. Кюмюш 
майда лны Байсыланы 
Таулан (81кг.) алгъанды. 
Ролан Кунижев (81кг.) 
бла Мырзабекланы Илияс 
(90кг.) ючюнчюле бол-
гъандыла. 

Экинчи кюн дзюдочула-
рыбызгъа алай хайырлы 
ётмегенди, жарсыугъа, 

ала саугъа жерлеге ёрге 
чыгъалмагъандыла. Бе-
шинчи жерледе Астемир 
Абазов бла Милана Кабу-
лова къалгъандыла.

Д з ю д о ч ул а р ы б ы з н ы 
тренерле Залим бла Алим 
Гадановла, Светлана Бе-
резогова,  Олег Махов 
юйретедиле.

Жерлешибиз Кючмен-
ланы Дарьял бюгюнлюкде 
Америкада Лос-Анджелесде 
жашайды, жарауун да анда 
бардырады. 10 декабрьде ол 
профессионал бокс лигада 
экинчи сермешин ётдюр-
люкдю. 

Эришиуге ол Майк Тайсон 
эм Мэнни Пакьяо бла ишле-

ген Фреди Роучну «Wild Card 
Boxing» клубунда хазырла-
нады, аны тренер Эрни За-
валой юйретеди. 

Дарьялгъа 18 жыл бола-
ды, спортну бу тюрлюсю 
бла ол 6 жылны кюрешеди. 
Боксха жолун ол Нальчикде 
тренерле Мурат Заниловда 
бла Мирза Аминовда баш-

лагъанды.
Профессионал бокс ли-

гада биринчи сермешинде 
жерлешибиз Мексикадан 
гёжефни хорлагъан эди.

Материалланы
КУЛЬЧАЛАНЫ 

Зульфия хазырлагъанды.

Акъылбалыкъ болмагъанлагъа 

урунуу келишимле 16 жылларын-

дан башлап, бир бирде андан 

алгъаракъ да тауусургъа эркин 

этиледи, деп ангылатадыла ре-

спубликаны прокуратурасында. 

14 жылы толмагъан сабий ючюн 

урунуу келишимни аны атасы 

неда анасы этерге  боллукъдула, 

алай андан алгъа гитчени сау-

лугъуна медицина учреждения-

да къаратыргъа тийишлиди. Ол 

ишде къаллай бир заман турлугъу 

аны жыл санына кёре тохташды-

рылады. 

РФ-ни Урунуу кодексине кёре 

(63-чы статьяны 2-4-кесеклери, 

348.8 статьяны 5-чи кесеги) 16 

жылы толмагъан бла келишим 

бегитирге быллай болумлада 

жарайды:

- 15 жылындан – сабий битеулю 

билим алып, аны саулугъуна за-

ран салмагъан женгил иш бла 

кюреширик эсе. Ол школну атте-

статны алгъынчы къойгъан эсе 

неда мектепден къысталгъандан 

сора билим башха амал бла ала 

эсе, урунуу билим бериу програм-

магъа кёре юйрениуге чырмау 

этмезге керекди. 

- 14 жылындан - сабий битеулю 

билим алып, аны саулугъуна за-

ран салмагъан женгил иш бла 

кюреширге атасы неда анасы 

(ёксюз эсе, опека органладан) 

къол бла жазып ыразылыкъларын 

билдирген эселе. Ол алыкъа окъ-

уй тура эсе, башында сагъыныл-

гъан излемледен сора да, урунуу 

аны окъуууна чырмау этмегенине 

эм ол ишлерге юйрениуден сора 

бош заманында баргъанына да 

къараллыкъды. 

- 14 жылдан гитчеле – сабий 

кинематоргафия, театр, кон-

церт организациялада, циркде 

ишге къатышдырыла эсе, анда 

тамамлагъан жумушла саулугъ-

уна, акъыл-психология жаны 

бла айныууна заран салмазгъа 

керекдиле. Ол спорт эришиуге 

бара эсе, атасындан, анасындан 

неда попечитель эм опека ор-

гандан ыразылыкъ алыныргъа 

керекди. Акъылбалыкъ болмагъ-

анны атындан урунуу келишимге 

къол атасы, анасы неда опекуну 

саладыла.  

Айтылгъаныча, урунуу кели-

шимни тауусурну аллында сабий 

медицина тинтиуню ётерге тий-

ишлиди. Ишге киргенден сора 18 

жылы толгъунчу дери медосмотр-

гъа жыл сайын барыргъа керек 

боллукъду (Урунуу кодексни 69-чу 

эм 266-чы статьяларына кёре). 

Иш бла жалчытхан жерде са-

бийге урунуу китапны ачаргъа 

борчлудула. Аны лицевой счёту 

жокъ эсе, эсепге салыр ючюн, ке-

рекли данныйле Пенсия фондну 

жер-жерли бёлюмюне ийиледи-

ле. Келишимни тауусурдан алгъа, 

иш бла жалчытхан акъылбалыкъ 

болмагъаннга организацияда 

ишлеуню жорукъларын, ол тол-

турлукъ жумушла бла байламлы 

норматив эм башха актла бла 

шагъырейлендирирге керекди.

ХАБИБУЛЛАХЛАНЫ Зульфия 
хазырлагъанды.

Пандемияны кезиунде 

абонентлеге тап болурча 

«Россети Шимал Кавказ»

компания тёлеулени иги 

кесегин тюзюнлей халда 

алып тургъанды. Электри-

кле билдириу-ангылатыу 

ишни дайым  бардырып 

тургъанларыны  хайырын-

дан арт заманлада адам-

ланы иги кесеги тёлеулени  

интернет-сервисле бла та-

мамлап башлагъандыла. 

Алай бла быйыл  сен-

тябрьде бла октябрьде  

34,4 минг  хайырланыучу 

ток ючюн электрон амал 

бла  34,2 миллион сом 

тёлегендиле.  Ол былтыр 

бу замандан 16 процентге 

кёпдю. 

Бусагъатда да,  коро-

навирус кенг жайылыр-

гъа къоркъуулу кезиуде, 

энергетик ле  абонент -

лени, къоркъуусузлукъ 

сакъланырча,   ток бла 

жалчытхан компанияны 

электрон сервислерин, 

«Энчи кабинетни» неда 

«Сбербанк онлайн» при-

ложенияны хайырланып  

тёлерге чакъырадыла.  

«Энчи кабинети» бол-

гъан  ток ючюн тёлеген-

ден сора да, эсеплеген 

приборну кёрюмдюле-

рин жиберирге, тёлеуле-

ни контрольгъа алыргъа, 

ол санда аланы къачан 

этилгенлерин билирге онг 

табарыкъды.  

«Россети Северный Кав-

каз» компанияда хайырла-

нылгъан электрокюч ючюн 

заманында эм толусунлай 

тёлерге кереклисин эсге 

саладыла. Аны качестволу 

тамамланнганына  кёре  

абонентлени ток бла тын-

гылы жалчытыргъа жа-

рарыкъды.  Бир тюрлю 

сылтау бла хайырланыучу 

борчун бир жолгъа бе-

ралмаса, ол жашагъан 

жеринде компанияны бё-

люмюне келип, аз-аздан 

тёлерча  келишим этерге 

боллукъду. 

Курорт тийрелени 
игилендириу жумушла

Ветеранлагъа – тийишли эс 

Урунуу келишимде неге эс бурургъа керекди?

Мисирланы Исмайылда – «кюмюш»

 Жерлешибизде – «алтын» 

Даражалы эришиуден – хорлам бла

Экинчи сермешге – ахшы умутла бла

ЭНЕРГОКЮЧ

Интернет амалны хайырланып

АНГЫЛАТЫУ

ХУРМЕТЛЕУ


